
1  1 Teik pas ie tataiak nga Pol tel aposel. Kumahe seilon kilami nga 
aposel ma na seilon talo nga. Puki Jises Krais ma tel Tamak Haeu 

kilami nga ailei teik puasain ien, tetel i xahateni Jises ti matean. 2  Nga 
ma hatesol teka akikikako ti Krais kapik, amite hakau amuam ti amite 
hani amuto teka kahikahi Jises Krais ti Galasia.

3  Amite kamei Haeu tel Tamakako ma Jises Krais tel Masiwi ti kako ti 
kola haniamuto lalape soliaialalu ma hatona hasoliai tiamuto. 4 Jises mat 
ti ukei kahi saun lialun ti kako lehe i awai kako ti saun ma namil lialun ti 
seilon ti aope ie. I onoteni hawane namili tel Tamakako Haeu. 5 Kako lotu 
sameniwa Haeu lian tehue. Salan wanen.

Tenenawe meng solian ti Jises Krais
6  Ti lalape wawahen ti Krais ma soliaian, Haeu aile hasohotu amuto 

seilon tetan. Nga kum amemene wanen kiliwaian ka amuto talewen 

Galasia
Teik pasi Pol hani teka 

kahikahi Jises Krais ti Galasia
Kakain ti haxewai teik pepa ie

Pol tel aposel tai teik pas ie hani teka kahikahi Krais ti texux xux Galasia sai 
32 ahang muhin ti Jises moih aliawa ape Haeu waxi i hani tesol tonan. Kemuk 
Pol toto Galasia ape i kakaxi meng solian ti Jises Krais hani teka seilon ti tesol 
taon ie: Antiok, Ikonium, Listra ma Derbe. Ape kilan teka kumahe Ju laha 
sohot kahikahi Jises Krais. Imuh tesol ti teka Ju laha kum amuke waliko ti Pol 
hahanau. Laha lua hani Galasia ape laha ukek ka seilon usiwa nauna ti Moses 
ma hatesol saun ti teka Ju lehe Haeu namiloi ukek laha seilon sawisawin. Seilon 
teka laha soh ape laha usi tenen kakain puputa ien. Ti Pol hongoa, i tai teik pas 
ie hanaualaha. I hanamena laha ka Haeu namiloi ukek laha seilon sawisawin 
kumahe nake ti usiai nauna ti Moses ma saun ti teka Ju tuahe na laha hana 
hatapo xoxoi namilolaha ti Jises Krais ma tin Holi Spirit kapiti laha.

tehitomuto hani Haeu ape amuto hong soh kakain liai tenen ti meng 
solian ti Jises Krais. 7 Tuahe kakain ien kumahe wanen salan. Hina 
seilon laha hulo towiahu meng solian ti Jises Krais ape i hahataxina 
namilomuto.

8  Tenen meng solian ti Jises amite kaxi haniwen amuto se salan wanen. 
Aile ape kalak na tel ti amite ma na engel ti Haeu kaxi hani amuto meng 
liai tenen, amite kamei Haeu ti axi hawanean kawatan. 9 Nga kaxiwen 
ape nga kaxi ulea. Aope amuto hong waxiwen meng solian ti Jises ti 
amite kaxi ahuti haniwen amuto. Na tel seilon kaxi hani amuto meng liai 
tenen, amite kamei Haeu ti axi hawanean kawatan.

10 Kumahe nga kakane amuto ukek lehe seilon amuke nga. Pahak 
wanen Haeu amukeak. Na nga tua ailele ti hamuamui seilon, nga kumahe 
unaui Krais.

Sale Pol ti i sohot tel aposel
11 Tesol akikimite ti Krais, pahak amuto tioiwa, tenen meng solian ti 

nga kaxi haniwen amuto kumahe seilon tua aile tanomi. 12  Kumahe nga 
kema ti seilon ma na laha hanau nga. Jises Krais tetel i hatakei hani nga.

13  Amuto hongoen wouk ti imat, lokon ti nga usiusi saun ti lotu ti teka 
Ju. Nga eliel hawane axiai kawatan hani teka kahikahi Jises Krais ma 
tohongi lalali ti halialu tamusukealaha. 14 Lokon ien nga xoini kilan teka 
lokok ti usiai saun ti lotu ti teka Ju ma tutuhak xoxoan ti usiai hatesol 
saun ti teka matahaun. 15 Tuahe Haeu hina puasain tuah tetak. Hoi i 
kilamiwen nga lokon ti nga tai takah. Kumahe i aile ukek ien nake ti 
soliai puasak tuahe ti lalape soliaian. 16  Ape i kola hatake hani nga tel 
Natun lehe nga kaxi tenen meng solian tetan hani teka kumahe Ju. Nga 
tai kamei paxai namili tel na seilon. 17 Tin nga tai lua hani Jerusalem ti 
paxaiai tesol lato tomu aposel imat tetak. Nga lua sawi hani texux xux 
Arabia. Ape muhin nga alia hani tehu taon Damaskas.

18  Muhi ahang toluhu tamusua, nga lua hani Jerusalem lehe nga kakak 
kapi Pita. Puasain huohu nga to kapin. 19 Nga tai paxai tesol aposel liai, 
mewenae Jeims tel ukale tel Masiwi Jises. 20 Meng ti nga tatai ie se 
sawisawin. Haeu paxai tioi hawane ka kumahe nga puputa.

21 Imuh nga lua hani huoxux xux Siria ma Sailisia. 22  Lokon ien teka 
kahikahi Jises leili Judia, lato tai tioi nga. 23 Lato tua hongohong meng ti 
seilon liai kakaxi, “Tetel seilon kemuk i to aile hahalialu kako ma tohongi 
lalali haputai xoxoi namilokako ti Jises Krais, aope ie i kakaxi meng solian 
tetan.” 24 Ti lato hongoa waliko ti Haeu aile hani nga, lato lotu sameni i.

Tesol aposel amuke puase Pol

2  1 Ahang huopanim hinalo tamusua nga lua alia hani Jerusalem. Nga 
ilowi hetekie Banabas ma Taitus kahitiak. 2  Haeu hanamiloa nga ti 

lua hani ien. Ape ti nga Jerusalem nga kakak mewenae kapi teka masiwi 
ti ingi lotu ape nga nexi haxewa hani lato waliko ti nga kaxi hahani teka 
kumahe Ju sale meng solian ti Jises Krais. Nga watakai na puasak ti imat 
ma ti aope ie i tua xoina. 3  Saka lato hong waheni kakaiak. Kalak Taitus, 
tetel kapik i tel Grik, lato tai hone lungei i ailei teik kikilam ti kotiai uli 
walikoun usiai saun ti teka Ju.

4 Tuahe hina seilon ien laha woinakon kahikahi Jises Krais. Laha 
paxai otioti saun tetenen Jises Krais haniwen kako. Laha tohongi lali 
haputai xoxoi namil ti kako hina ka mewenae Jises Krais i awai kako ti 
kawatan ti lialui woukako. Tesol seilon ien pahalaha lungeakako ti aile 
usiai hatesol saun ma nauna ti lotu ti teka Ju. 5 Tuahe amite tai hongeni 
namilolaha. Pahamite amuto soh tatalewa tenen meng solian ti Jises 
Krais ti amite kaxi ahuti haniwen amuto nake i salan wanen.

6  Tetesol masiwi ti ingi lotu ti Jerusalem lato tai hone lungei nga sohiai 
waliko ti nga hahanau teka seilon. Lato pate seilon tuah tuahe kalak na 
lato seilon tuah ma na kumahe tuah, i kum sohi sale pupuasak. Haeu 
kumahe i paxai wawaxi lape axe seilon ti i paxai kolongeni woulaha. 
7 Tesol masiwi ien paxai tioi ka nga kikilamiai Haeu kaxiai meng solian ti 
Jises hani teka kumahe Ju, masin ti i kilami Pita kaxiai tenen meng ien 
hani teka Ju. 8  Ti pohe Haeu i aile Pita sohot tel aposel tetan ailei puasan 
leili teka Ju. Tin masin i hana nga tel aposel tetan ailei puasan leili teka 
kumahe Ju.

9 Jeims, Pita ma Jon, tesol masiwi tapein ti teka kahikahi Jises, lato 
paxai tioi ka Haeu hani nga teik puasain tuah ien. Lato teini minamili 
Banabas, kolakol ka amite ailele puasain tenenawe. Ape amite aile tenen 
namil masin, amili aile puasain ien leili teka kumahe Ju ape lato puas 
tatale kapi teka Ju. 10 Tin lato kamei amili hualiai teka kahikahi Jises 
laha tap soxi. Saun tenen ien hoi pahak wanen ailean.

Pol tumei Pita ti tehu taon Antiok
11 Ti Pita lua hanima Antiok, nga tumei i ti puli teka seilon nake 

waliko ti i ailele kumahe wanen sawisawin. 12  Imat Pita ang akakati teka 
kumahe Ju. Tuahe ti tesol Ju kapi Jeims luama ape i kum lawai ma ang 
akati teka kumahe Ju nake i mamata teka Ju namiloi halialu i. 13  Tin 
masin teka Ju liai laha aile usiusi saun tenen kumahe sawisawin ti Pita 
ailele. Ape laha itini hetekie taen Banabas.

14 Ti nga paxaiwa ka kumahe salan laha usiusi meng solian ti Jises, 
nga kakane hawane Pita ti pulalaha hatesol. Nga ukek, “O tel Ju, a o 
xaputiwen hina nauna ti kako teka Ju lokon ti o hukuma hetekie hani 
kapi teka kumahe Ju. Aile ape alahan o lungei teka kumahe Ju usiai 
saun ti kako teka Ju? 15 Kalu nakuama ti teka Ju ape kalu lap hetekiema 
saun ti teka Ju, kumahe masin teteka kumahe Ju laha kum usi kakai 

Haeu. 16  Tuahe kako teka Ju kahikahi Jises kako tioi ka seilon kum pon 
hasawiai wasolalaha kapi Haeu ti usiai nauna ti kako teka Ju, mewenae 
na namilolaha xoxoan ti Jises Krais. Aile ape kako soh hawane ti Jises 
Krais lehe Haeu namiloi ukek kako seilon sawisawin, kumahe nake kako 
usiusi nauna ti kako teka Ju tuahe nake namilokako xoxoan ti Jises Krais.

17 “Tesol ti teka Ju laha sokok kumahe kako usiusi kakai Haeu nake 
kako kum usi nauna ti kako teka Ju lehe wasolakako kapi Haeu i sawi. 
Na kako hana hatapo namilokako hani Krais lehe Haeu namiloi ukek 
kako seilon sawisawin, kaie Krais hanamiloa kako xaputiai nauna ti 
Haeu? Tap wanen! 18  Tuahe na nga usi aliakewen hatesol nauna ti kako 
teka Ju lehe Haeu namiloi ukek nga seilon sawisawin, ien salan nga 
ailele waliko ti ala nga kum aile. 19 Kemuk nga hahitake nauna ti kako 
teka Ju tuahe Jises Krais oxoxi nga ti hahitake tesol nauna ien lehe nga 
to hawane tel unaui Haeu. 20 Ien masin ka nga mat ohoiwen Krais he 
kros. Kumahe ape nga usiusi wouk ti imat. Puki Krais pupuas leilok. 
Aope ie nga hana hatapo xoxoi namilok hani tel Nati Haeu, tetel i waheni 
hawane nga ape i mat ti ukei totonak. 21 Nga kum tale uke tehitok hani 
lalape solian ti Haeu. Ti wawahen tetan i awai kako ti kawatan ti lialui 
woukako kumahe nake ti soliai puasakako. Na masin usiai nauna ti kako 
teka Ju i pon hasawiakako hani Haeu, Krais tua mat xoina.”

Usiai nauna ti teka Ju a namil xoxoan ti Krais?

3  1 Amuto teka kahikahi Krais ti Galasia, amuto tap wanen patumuto. 
Nga kaxi haxewa hawane haniwen amuto sale matei Jises Krais he 

kros. Tuahe pate amuto hongeni ti seilon neini hakalala namilomuto. 
2  Nga kameimu amuto tetenen, amuto uke ukek ia Holi Spirit? Ti sale 
usiai nauna ma saun ti lotu ti kako teka Ju? Kumahe, Haeu hani amuto 
Holi Spirit nake amuto hong soh meng solian ti Jises Krais. 3  Amuto 
taxitaxiawen! Ti amuto hutui kahitiai Krais, amuto hong usi Holi 
Spirit. Tuahe aope ie, amuto ailele ti puki kuimuto wanen. 4 Amuto kau 
hakilawen kawatan nake ti kahitiai Krais. Lehe tesol kawatan ien tua 
xoina? Nga kum ukek! 5 Nga kakane ulea amuto, kumahe Haeu hani 
amuto Holi Spirit ma i aile kolakol tenen lalap wasolamuto nake amuto 
usiusi nauna ma saun ti lotu ti kako teka Ju, tuahe nake amuto soh meng 
solian ti Jises Krais ti amuto hongoen.

6  Namiloi paxaiwa Abraham. “I soh hawane Haeu ape ti xoxoi namilon 
ien Haeu ukek i seilon sawisawin.”  (Gen 15:6) 
7 Aile ape amuto tioiwa ka nati Abraham wanen teteka seilon laha hina 
namil xoxoan ti Haeu. 8  Pepai Haeu hoi kak kilamiwen ka Haeu namiloi 
ukek teka kumahe Ju laha seilon sawisawin na namilolaha xoxoan tetan. 
Hoi liai ti imat Haeu kaxi peleiwen hani Abraham tenen meng solian ti i 
ukek, “Nga aile hasolia hakila hani seilon ti lawe xux na laha soh hawane 

tetak hanowi o.”  (Gen 12:3) 9 Aile ape teka laha hina namil xoxoan ti 
Haeu, i aile hasolia hani laha masin ti i aile haniwen Abraham.

10 Tuahe teka laha haeliel usiai nauna ma saun ti lotu ti kako teka Ju 
lehe laha sohot seilon sawisawin, laha toto hahitake lengei Haeu. Masin 
ti pepai Haeu kakawen i ukek, “Tel na i kum aile usi hatapo lawe nauna 
ti Moses leili pepai Haeu, i hahitake lengei Haeu.”  (Deut 27:26) 11 Tap 
tel seilon pon usi hatapoi hatesol nauna ien. Tap tel seilon Haeu namiloi 
ukek i sawisawin nake ti usiai nauna ma saun ti lotu ti kako teka Ju. 
Masin ti pepai Haeu kakawen i ukek, “Tel seilon sawisawin i uke tonain 
kapi Haeu nake i hina namil xoxoan hani i.”  (Hab 2:4) 12  Usiai hatesol 
nauna ien i liai tenen wanen ti xoxoi namili seilon ti Haeu. Masin ti pepai 
Haeu kaxiwen, “Na tel pahan i uke tonain kapi Haeu nake ti usiai nauna 
ti Moses, i usi hatapo hawanemua hatesol nauna ien.”  (Lev 18:5)

13  Jises Krais oxoxi kako ti lengei Haeu. I uke totonakako ape puki i kau 
kawatan ien. Masin ti pepai Haeu kakawen, “Tel na laha tahi hakea telei 
hani he pata, i hahitake lengei Haeu.”  (Deut 21:23) 14 Aile ape 
nake ti pupuase Jises Krais, Haeu aile hasolia hani teka kumahe Ju masin 
ti i aile haniwen Abraham. Jises mat ukei totonakako lehe na kako hina 
namil xoxoan hani i, kako uke Holi Spirit ti Haeu kakawen i hani kako.

Nauna ti Moses kum xaputi tenen namil ti 
Haeu xinoti haniwen Abraham

15 Tesol akikik ti Krais, haxewaiamuto nga kaxi hani amuto tenen saun 
ti kaha seilon. Na masin hua seilon lalu xinoti tenen namil wasolalalu, 
tap tel i pon xaputian ma na sohian. 16  Tin masin ti Haeu xinoti tenen 
namil hani Abraham. I kakane Abraham ka i aile hasolia hani i ma tel i 
nakuama tetan. Haeu kumahe i kakak seilon kilan, i kakak seilon telawe, 
namilon i kakak Krais. 17 Salangawe kakaiak masin, Haeu xinotimu 
tenen namil hani Abraham imat. Aile ape tesol nauna ti i hani Moses 
haniakako teka Ju 430 ahang imuh, i kum pon xaxaweniai tetenen 
namili Haeu. Aile ape nauna ti Moses i kum pon xaputiai waliko ti hoi 
Haeu kakanewen Abraham. 18  Haeu aile hasolia hani Abraham nake i 
kakawen i aile. Tin masin i aile hasolia hani seilon, kumahe nake laha 
usiusi nauna ti Moses tuahe nake hoi i xinotiwen kakain kapi Abraham.

19 Na masin ien, lehe nauna ti Moses ailei la? Haeu hani kako nake 
kaha seilon to ailele saun lialun. Tesol nauna ien kola haxewa hani 
seilon lialui woulaha. I puas atengi tataen ti Krais, tel seilon i nakuama 
ti Abraham, tetel ti Haeu aile hasolia hani i nake i xinotiwen kakain 
kapi Abraham. Tesol nauna ien Haeu hani teka engel haniai Moses, tetel 
wasole seilon ma Haeu. 20 Kako tioi na masin hua seilon lalu xinoti tenen 
namil, lalu uke tel seilon to wasolalalu. Tuahe Haeu, mewenae i xinoti 
tenen namil hani Abraham, tap tel seilon toen wasolalalu.

21 Ti Haeu hani Moses tesol nauna ien kaie i xaputi kakain ti i 
xinotiwen kapi Abraham? Kumahe! Na masin ti usiai nauna ien i pon 
haniakaha tonain kapi Haeu, kaien ti usiai tesol nauna ien i pon hasawiai 
wasolakaha ma Haeu. 22  Tuahe ti he pepai Haeu i ukek ka hatesol seilon 
laha unaui saun lialun. Aile ape seilon uke tonain kapi Haeu ti tap tahi 
tapoan na laha hana xoxoi namilolaha hani Jises Krais.

23  Imat ti Haeu hani kako Krais, kako hahitake tesol nauna ien masin 
tel seilon leili kalabus i hahitake tel petenian. Tuahe Haeu kola hani kako 
aweisal ti oxoxiakako na kako hana hatapo xoxoi namilokako hani Jises 
Krais.

Xoxoi namilokako ti Krais kako sohot nati Haeu
24 Aile ape tesol nauna ien pupuas ti neiniakako hani Jises Krais lehe 

wasolakako hani Haeu i sawi na kako soh hawane ti Jises Krais. 25 Aope 
ie kako hana xoxoi namilokako hani Krais. Kako ape kumahe hahitake 
tesol nauna ien.

26  Aile ape ti xoxoi namilomuto ti Jises Krais amuto hatesol sohot nati 
Haeu. 27 Lokon ti amuto uke baptais hahitake axe Krais, amuto hutui usiai 
woi Krais. Amuto usi saun tenen haun masin na tel seilon i puxui tehu 
puxux haun. 28  Nake ti xoxoi namilokako ti Krais, kako pakata hawane 
hahitake Krais, kako masin ka seilon telawe. Aile ape tap tel i pamu tuah 
ti liai tel, Ju ma na kumahe Ju, wawan ma na hehin, unaui seilon ma 
na kumahe. 29 Na amuto seilon ti Krais, amuto salan wanen kahi nati 
Abraham ape amuto uke waliko ti Haeu kakawen i hani Abraham.

4  1 Nga kaxi haxewa aheke hanimu amuto. Na tel seilon mat salili kilai 
soxian, ti teka natun kokol tutuen lato masin tuahe unauan kalak 

lato hoi tame tesol soxi ien. 2  Lato tua hong usiusi tutuen tel ngahatialato 
atengi ngain tetehu tel tamalato kilamiwen ti lato hapuasa tesol soxi ien.

3  Kako tin masin. Imat ti Haeu hani kako Krais, kako unaui nauna ma 
saun tenen ti teka seilon ti tehu pon ie usiusi. 4 Tuahe ti i meiwa tehu 
ngain Haeu kilamiwen, i taloma tel Natun i takahama ti tel hehin. I 
takahama tel Ju hahitake nauna ti Moses. 5 Haeu taloma i oxoxiakako, 
teteka hahitake tesol nauna ien, lehe kako sohot hawane nati Haeu. 
6  Nake kako se natun, Haeu taloma Spirit ti tel Natun hani leilokako. Ape 
i hanamiloa kako lotu axaiai Haeu “Tamamite.” 7 Amuto ape kumahe 
unaui nauna ma saun tenen ti teka seilon ti tehu pon ie usiusi, amuto se 
nati Haeu wanen. Aile ape Haeu hani amuto lawe waliko ti i kakawen i 
hani teka natun.

Pol to nanamiloi teka Galasia
8  Ti imat, amuto kum nam waxi Haeu. Amuto hana hatapo tupuamuto 

hani waliko tenen kumahe Haeu. 9 Tuahe aope ie amuto tioi Haeu. Pamu 

ewian na nga ukek Haeu tioi amuto. Aile ape kalahai lehe amuto usi 
aliake nauna ma saun ti lotu tenen i kum huali uke amuto? Pahamuto 
sohot ulea unaualato? 10 Nakon amuto sokok ka amuto hamuamua Haeu 
ti amuto usi hatapo saun ti lotu tenen ti teka Ju usiusi leili ahang tehu 
tehu? 11 Nga namiloi hakila hawane amuto. Nakon lehe puasain ti nga 
aile haniwen amuto i tua xoina?

12  Tesol akikik ti Krais, nga kamei eliel amuto, oxoxiwa amuto ti 
hahitake nauna ma saun ti lotu ti teka Ju hanowiwa nga ti ape nga oxoxa 
hanowiwen amuto ti imat. Amuto tai hong watakai kakaiak lokon ti nga 
kapimuto. 13  Amuto nameni ka nga tinun ti uli nga kaxi ahutiwa meng 
solian ti Jises Krais hani amuto. 14 Lialui naxe tinuk i tohongi lali amuto 
ti hong watakaiai kakaiak ma paxai teheniak. Tuahe amuto tai aile. 
Amuto waxi auni nga hanowi ka nga tel engel ti Haeu ma na puki alia 
Jises Krais. 15 Hatesol amuam ti amuto ien ape ia? Nga soh hawane ka ti 
lalape wawahen ti amuto tetak, ala amuto xaxusi hatasohu haniwen nga 
pulamuto na amuto pon. 16  Aope ie ape lehe amuto watakai nga nake ti 
nga kakane amuto waliko salan?

17 Tesol seilon ti hakalalai meng solian ti Jises, laha puas eliel itiniai 
namilomuto. Tuahe kumahe laha ailele ti solian ti amuto. Pahalaha 
amuto siawa tetak lehe amuto hong usi nonoa laha. 18  Solian na amuto 
hong usi hawane seilon tuahe mewenae na kakaialaha sawisawin. Kakain 
sawisawin tetak amuto usiwa lawe ngain, kumahe mewenae na nga 
kapimuto.

19 Tesol natuk, lalape kawatan he tiak masin wanen moloi takahe 
akaik. Kawatan ien i kum tapo atengi tataen amuto sohot hanowi hawane 
Jises Krais. 20 Pahak wanen nga kapimuto aope ie lehe nga tioi aluini sale 
kakaneamuto. Nga kum tioi hawane ape nga hanau ukek ia amuto?

Hua nati Abraham
21 Amuto teka pahamuto to hahitake nauna ti Moses, kaxi hanima nga, 

kaie amuto xeu hawane salangawe tesol nauna ien? 22  Pepai Haeu kakaxi 
ka Abraham natun wawan hua. Haga tel unaui tel axoan hatakaha tel ape 
Sara tel axoan i kumahe unaui seilon, i hatakaha tel liai. 23  Ismael, tel 
nati Haga, i takah usiwa tuahe isiai namili seilon a Aisak, tel nati Sara, i 
takah usiwa namili Haeu ti i kakanewen Abraham.

24 Nga kak kolongeni huhua hehin ien hani tenen waliko liai. Haga i tu 
kikilami kakain ti Haeu xinotiwen kapi teka Ju ti Maunt Sainai. Akaik 
ti nakuama ti Haga hoi laha sohot unaui seilon. Tin masin teka Ju laha 
sohot hanowi unaui tesol nauna ti Haeu hani Moses hanialaha ti Maunt 
Sainai. 25 Aile ape Haga tu kikilami Maunt Sainai leili Arabia ma tin i 
tu kikilami teka seilon ti Jerusalem ti aope ie nake laha hahitake nauna 
ti Moses masin ka unaui tesol nauna ien. 26  Tuahe Sara i kumahe unaui 

seilon, i tu kikilami teka ti Jerusalem haun. I masin tinakako teka kako 
soh ti Jises Krais. Akaik ti nakuama ti Sara, laha kumahe unaui seilon. 
Tin masin teka laha soh ti Jises Krais laha kumahe unaui tesol nauna ien. 
27 Masin ti Aisaia tel kuluiai kakai Haeu kakawen, i ukek,

“Tel hehin lieheh, amuamua.
Pak amuamua kalak o tai pet akaik.

O tel ti imat o kum tan akaik
tuahe aope ie kilai natum
i xoini nati teka hehin liai.”  (Isa 54:1)

28  Tesol akikik ti Krais, amuto masin Aisak. Ati amuto takah usima 
kakain ti Haeu xixinoti kapi Abraham. 29 Tuahe Ismael tel i takah 
usiwa isiai namili seilon, i axi kawatan hani Aisak tel i takah ti pohe 
Holi Spirit. Tin masin aope ie, teka laha unaui nauna ti Moses, laha axi 
kawatan hani teka laha hana hatapo xoxoi namilolaha hani Krais.

30 Tuahe teik kakain ti leili pepai Haeu i ukek, “Usi xaxaweniwa tel 
hehin unaui seilon ma tel natun nake tel natun tap wanen i po uke 
waliko ti tel taman, ukean tetel akaik tinan kumahe unaui seilon.”
  (Gen 21:10) 31 Tesol akikik ti Krais, aile ape kako 
kumahe kahi nati tel hehin unaui seilon, teteka hahitake nauna ti Moses 
masin ka unaui tesol nauna ien. Kako kahi nati tel hehin kumahe unaui 
seilon. Kako hana hahatapo xoxoi namilokako hani Jises Krais.

Krais oxoxiwen kako ti hahitake nauna ti Moses

5  1 Jises Krais oxoxiwen kako ti hahitake nauna ti Moses. Aile ape 
akeni kongini tatalewa xoxoi namilomuto ti Krais, kum ailele ka 

amuto sohot ulea unaui tesol nauna ien.
2  Amuto hongoa. Nga Pol kakane amuto, na amuto sowini hani laha aile 

haniamuto teik kikilam ti kotiai uli walikoumuto usiai saun ti teka Ju, 
kaien puase Krais hani amuto i tua xoina. 3  Nga kakane hakui ulea amuto 
tel tel, na amuto sowini hani laha aile hani amuto saun tenen ien, ala 
amuto aile usi hatapoen hatesol nauna ma saun ti lotu ti teka Ju. 4 Amuto 
teteka amuto usiusi nauna ti Moses ti hasawiai wasolamuto ma Haeu, 
amuto selai xaxaweniwen amuto ti Krais. Amuto talewen tehitomuto hani 
lalape soliai Haeu ti awaiamuto ti kawatan ti lialui woumuto.

5 Tuahe teteka kako hani Holi Spirit kapitiakako, kako mon hahawane 
ka wasolakako ma Haeu i sawi na kako hana hatapo xoxoi namilokako 
hani Jises Krais. 6  Haeu kum namiloi ukek ka seilon sawisawin na laha 
usi tetenen saun ti kikilam ti kotiai uli walikoulaha ma na kumahe. 
Waliko lalap ti Haeu na seilon soh hawane ti Krais ma kola xoxoi 
namilolaha ien ti saun ti wawahen.

7 Puasamuto ala pate solian. Aita hahakongu amuto ti usiai kakain 
salan? 8  Kum ukekek ka Haeu, nake i pahan amuto hamalumua oxoxain ti 

hahitake nauna ma saun ti lotu ti teka Ju. 9 Kalak seilon tel, i pon pulutiai 
kilan seilon masin teik kokole ist seilon hana leili palawa i haxiwa 
palawa hateik. 10 Tuahe nake ati kako kahikahi Jises Krais, nga soh ka 
amuto kum usi kakain tenen ti kumahe nga hahanau amuto. Haeu axi 
kawatan hani tuahe tel na seilon kakaian i hahataxina amuto.

11 Tesol akikik ti Krais, teka laha ukek ka nga hone seilon usiai saun ti 
kikilam ti kotiai uli walikoulaha. Na masin salan, teka Ju tai aile halialu 
nga tuahe laha aile hahalialu nga nake nga kaxi haxewa salangawe matei 
Jises Krais he kros. 12  Teteka Ju laha lungei hahataxina amuto ti ailei 
saun tenen ien, laha koti xaxawenimua walikoulaha.

13  Tesol akikik ti Krais, Haeu pahan amuto hamalumua oxoxain ti 
hahitake nauna ti Moses. Tuahe kumahe ka amuto oxoxain lehe amuto 
tua aile saun lialun. Amuto he huhualawa lehe i kola ka amuto ailele 
saun ti wawahen. 14 Tenen nauna ti waheniai seilon liai hanowi ti kaha 
waheni aliake puki kaha, i salangawe hatesol nauna ti Haeu. 15 Tuahe na 
amuto hanowi sinen tenen tumun kalimen, amuto he hilehil ma hamange 
aliliake amuto, lepetawa uke amuto halialu tamusuke amuto.

Kewa Holi Spirit neiniakako
16  Nga kakane amuto, usiwa aweisal ti Holi Spirit neneini amuto lehe 

amuto kum usi isiai pahamuto ti ailei saun lialun. 17 Isiai pahakaha 
ti ailei saun lialun i pahoxai waliko ti Holi Spirit pahan kaha ailewa. 
Namili Holi Spirit i kum onoteni wanen namilokaha ti ailei waliko tenen 
lialun. Mewenae lalu hil, lalu kum he paho. Aile ape kumahe ka lawe 
kaha aile waliko ti pahakaha. 18  Tuahe na Holi Spirit neini amuto, nauna 
ti Moses kumahe ape i kakalauhi amuto.

19 Na kaha usi isiai pahakaha ti ailei waliko tenen lialun, kaha aile 
kilan saun lialun. Kaha aile saun lialun ti wawan hehin, sale sikisiki ti 
kaha pate hienain wanen ma kaha kum kongini uke isiai namilokaha ti 
sik. 20 Kaha lotui waliko tenen kumahe Haeu. Kaha hina apekaha ti hiliai 
seilon. Kaha watakai teka liai ma kaha seilon tenen weli hilehil. Kaha 
lohaini teka liai. Kaha lengeini halialu seilon. Kaha lawe halepean. Kaha 
aile axi wasole seilon ma hukuma hani mewenae kapi teka namilolaha 
onoteni kaha. 21 Lawe kaha un taxitaxia ape kaha amuke ailei saun tenen 
tenen ti pate lialun. Tin kaha aile saun lialun liai masin tesol ien. Nga 
kakane hawane amuto masin ti nga honewen amuto imat, teka seilon 
laha to ailele tesol saun ien, Haeu kum hani laha waliko ti i apeseni 
haniwen teka natun ma tin laha kum uke tonain kapin.

22  Tuahe na Holi Spirit kakapiti kaha seilon, kaha aile kilan saun solian. 
Kaha waheni Haeu ma seilon liai. Kaha hina amuam leili tiakaha. Lawe 
kaha eliel hasawiai wasole seilon. Ailan lengeakaha ma kaha kum aile 
lioi puasakaha kalak kawatan tunahi kaha. Lawe kaha huali seilon liai 

ma aile hasolia hani laha. Seilon liai hina namil xoxoan ti kaha. 23  Lawe 
kaha aile aluini hani seilon liai ma kaha waxaini tahiai isiai pahakaha ti 
ailei saun lialun. Na seilon usi tesol saun ien, tap tenen nauna i po tieni 
halialu laha.

24 Teteka kako hana hatapoen kako hani Jises Krais, kako talewen 
tehitokako hani saun lialun. Ien masin ka isiai pahakako ti ailei saun 
lialun i mat ohoiwen Krais he kros. 25 Aile ape na Holi Spirit kakapiti 
kako, hani tatalewa i neiniakako. 26  Kako kum hanasanas, kum hahahele 
seilon liai ma kako kum namiloi wawatakai laha na laha xoini kako ti 
tuahe na tenen.

Kako ailewa saun solian

6  1 Tesol akikik ti Krais, na tel seilon ti leilomuto i aile tenen na saun 
lialun, amuto teteka amuto tu xoxox ti usiai aweisali Haeu, hasawi 

aka matainiwa i. Tuahe lepetawa uke puki amuto put ti saun lialun. 
2  Amuto he huhualawa ti kaui kawatan. Aweisal tewau ien amuto usi 
hahawane nauna ti Moses nake amuto aile usiusi saun tenen Krais pahan. 
3  Na tel ti amuto namiloi ukek i seilon pate tuah tuahe i kumahe wanen 
masin ien, i puluti aliliake i.

4 Kum paxai kokolongeni amuto hani seilon liai. Paxai aliakewa puki 
woumuto lehe amuto amuke waliko solian ti amuto ailewen. 5 Amuto tel 
tel aile aluini hawanewa puki puasamuto.

6  Teka laha kaxi hahanau amuto sale puase Krais, amuto hualiwa laha 
waliko solian ti amuto hina.

7 Kum puluti aliliake amuto. Tap tel i halokeni tohongi uke Haeu. 
Waliko ti amuto aile, amuto uke hapoponowi kahun. 8  Na amuto usi isiai 
pahamuto ti ailei saun lialun, kahun amuto uke pate lialun. Na amuto 
aile usi aweisal ti Holi Spirit kapiti amuto, amuto uke tonain kapi Haeu 
ti tap tahi tapoan. 9 Kako kum nuunuxa ti ailei saun solian. Na kako kum 
aile lioi, Haeu kahui hasolia kako tetehu taun ti i kilamiwen. 10 Aile ape 
na kako hina aweisal ti huhual, kako hualiwa lawe seilon. Tuahe kako 
huali poloseniwa teka akikikako ti Krais.

Tiliai nauna ti Pol
11 Kakain ti wexoan lalap ie puki tataiak nga Pol ti hakuiai nauna tetak.
12  Teteka pahalaha teka Ju liai paxai amukewa laha, laha lungei amuto 

ti ailei saun ti kikilam ti kotiai uli walikoumuto. Laha aile ukek ien nake 
pahalaha saliniai kawatan ti teka Ju liai axi teteka laha hahanau seilon 
ka Jises Krais mat he kros ti awaiakaha ti kawatan ti lialui woukaha. 
13  Teteka laha usiusi ailei saun tenen ien kumahe laha usi hahatapo lawe 
nauna ti Moses. Pahalaha amuto usiwa tenen saun ien lehe laha sameni 
aliake laha ti puli teka Ju liai ka amuto hong usiwen kakaialaha.

14 Tuahe ti puki nga, nga kum sameni tenen na waliko, mewenae ti 
Jises Krais tel Masiwi mat he kros ti ukei totonakako. Nake ti tenen 
ien, nga aile lioiwen saun tenen teka laha kum soh ti Krais ailele. Aile 
ape laha kum namiloi waxi waliko ti nga ukek pate tuah. 15 Haeu kum 
namiloi ukek seilon sawisawin na laha usi tenen saun ti kikilam ti 
kotiai uli walikoulaha ma na kumahe. Waliko lalap ti Haeu, kaha sohot 
hawanewa seilon haun ti usian. 16  Teteka laha aile ukek ien, Haeu tahane 
ma huali laha ape i hatona hasolia tialaha. Teteka seilon ien laha salan 
seilon tetan wanen.

17 Tiliai kakaiak, seilon kum axiaxi ulea nga kawatan pake mongohe 
mahe naxon he tinuk i kola ka nga tel unaui Jises wanen.

18  Tesol akikik ti Krais, nga kamei Jises Krais tel Masiwi ti kako ti aile 
hasolia hawane haniamuto. Salan wanen. 

